
Tgi che mangia ina liongia a
moda civilisada taglia quella

en rudellas e mangia rudella per
rudella. La turta vegn tagliada en
cugns pli pitschens u pli gronds.
Sin il tschep da las plantas pon
ins dumbrar ils rintgs dals onns. I
ha dà onns da gronda creschien-
tscha cun pli grond spazi tranter
in rintg e l’auter e fasas, nua ch’ils
rintgs restan quasi in sin l’auter.
«Salami-Taktik».

Talgia per talgia, toc per toc,
rintg per rintg. Il pli normal

dal mund. Quai che sa sviluppe-
scha suonda quest princip. Nova-
ziuns e midadas succedan il me-

glier pass per pass, plaun a plaun.
Er relaziuns tranter umans èn pli
empernaivlas sch’ins na entra gist
cun l’isch en stiva, mabain sa vi-
schina precautamain. Gist quest
princip ha dentant survegnì il
surnum da «Salami-Taktik». E
paupra tgi che fa «Salami-Taktik».
Cugliuns e manzasers!

Vair è il cuntrari: Proceder
pass per pass è normal ed

uman. Ins ha peda da reflectar,
temp da s’occupar cun il nov. Ins
po s’endisar vi da quai che sa mi-
da. Nagin che vegn tratg en l’aua
fraida, ins va l’emprim en cun in
det, alura cun il maun, cun ils pes

e mo sch’i cunvegn prend ins in
bogn.

«Tut, e quai subito» era il slogan
dals giuvens els onns 80. I dat

anc oz da quellas e da quels che
pretendan e spetgan quai. Jau sun
per pauc a la giada e per far las
chaussas ina suenter l’autra. «Tut
u nagut» è la tenuta dals absolu-
tists. Tgunsch ch’ins na cuntan-
scha nagut.

Igl è nairas uras da reabilitar la
«Salami-Taktik» e da dar a

quella in num rumantsch. Questa
tactica ha merità quai. Igl è la via
da l’evoluziun, en cuntrast cun la

revoluziun. Igl è la via dal svilup
moderà che tegna quint da quai
ch’ins ha e che maina a novas so-
luziuns che vegnan acceptadas,
perquai ch’ellas en creschidas
rintg per rintg.

Quels ch’èn encunter mida-
das e che vulessan il pli gu-

gent restar tar il vegl – per min-
tga pretsch – vegnan tant dapli a
discreditar la «Salami-Taktik».
Pertge? Perquai che quella tacti-
ca, natirala e consequenta, logica
ed umana, è privlusa per tgi che
vul impedir ch’il mund sa mida
e resta giuven. Ella porta suc-
cess.

■ COLUMNA

«Salami-Taktik»

■ TRIN

Concediu credit dad
in milliun per igl uaul

(mc) En sia davosa radunonza commu-
nala ch’ei stada frequentada da 75 dils
total 848 votants han ils da Trin conce-
diu in credit dad in milliun francs per
l’economia forestala. Las investiziuns
per garantir era vinavon la funcziun da
schurmetg digl uaul duein vegnir reali-
sadas el decuors dils proxims quater
onns. Sco quei che l’inschigniera
forestala regiunala Nina Hemmi ha
orientau ils presents cumpeglia quei
project l’inventarisaziun digl uaul e
l’erecziun da sendas e rempars encunter
lavinas. Per la sanaziun dalla siara digl
ual da Bargis han vischinas e vischins da
Trin concediu in credit da 35 000
francs. Per remediar ils mirs schetgs dal-
las lavineras silla Alp Mora han ins sbur-
sau 37 000 francs. Senza opposiziun ha
il suveran da Trin acceptau la revisiun
dalla lescha communala da taglia ch’ei
daventada necessaria suenter las mida-
das dil dretg surordinau.

En ina decisiun da principi suonda la
radunonza communala la proposta d’in-
troducir la spertadad da 30 kilometers
per ura per igl entir intschess dil vitg cun
excepziun dalla via cantunala tras il vitg.

Singuls vischins han giavischau che la
spertadad vegni era reducida sin 30 kilo-
meters per ura silla via cantunala. Quel-
la opziun ei denton vegnida renviada dil
cantun damai ch’ei setracta d’ina via da
transit che survescha era sco untgida
d’urgenza el cass ch’il tunnel sto vegnir
serraus.

Sut varia ha il president communal
Hans Telli orientau ch’ins sappi entschei-
ver sil pli baul la primavera 2009 culla
construcziun dil niev stabiliment pluri-
valent e ch’il temps da construcziun cuo-
zi rodund in onn. Damai che la finanzia-
ziun dalla punt silla senda da viandar tras
la Ruinaulta ei aunc buca segirada sa
quella buca vegnir construida uonn. A
Porclis ha il cantun instradau empremas
mesiras d’urgenza per impedir la curda-
da da crappa.

Cun engraziament ha la radunonza
priu cumiau d’ufficials ch’ein seretratgs
la fin da 2007. Igl ei quei la vicepresiden-
ta communala Vreni Caflisch-Eggenber-
ger, il suprastont Jürg Adam, il commem-
ber dalla cumissiun da gestiun Walter
Capatt ed ils cussegliers da scola Carmen
Villinger ed Andrea Koch.

■ FLEM LAAX FALERA

Plattafuorma nova:
www.flf.-inside.ch

(mc) Naven dad immediat han l’interes-
senza turistica, las uniuns sco era ils
mistergners dalla subregiun da Flem
Laax Falera a disposiziun ina platta-
fuorma nova d’informaziun. Ella duei
avischinar las purschidas ed ils products
da Flem Laax Falera alla clientella poten-
ziala e migliurar l’informaziun e cusseglia-
ziun dils hosps. La finamira ei da multi-
plicar ils contacts culs hosps e da promo-
ver la vendita dallas purschidas e dils pro-
ducts turistics. La funcziun principala
dalla pagina d’internet www.fl-inside.ch
ei d’intermediar als hosps da vacanzas im-
purtontas informaziuns davart hotels,
ustrias, mistregns e negozis dils treis vitgs.
Ils indigens duein nezegiar quella platta-
fuorma per far amogna lur products e lur
survetschs e quei a moda actualisada.

Sin la plattafuorma nova cattan ils
partenaris in calender d’arranschaments
ch’informescha davart occurrenzas ed
eveniments specials ella regiun. Ils parte-
naris han la pusseivladad d’indicar on-
line lur arranschaments, uniuns san an-
nunziar directamein lur commembers
sco voluntari. Plinavon cattan ins in cu-
disch da telefon ch’ins sa cumpletar ed

ordinar tenor ils agens basegns. Fetg ni-
zeivlas ein era las informaziuns ella rubri-
ca «service public» nua ch’ins sa consul-
tar descripziuns e fotos da vias da velo e
sendas da viandar, denton era mirar ex-
tracts da cartas e nua ch’ins survegn in-
formaziuns da GPX e KLM. Sut «News»
vegnan adina las pli novas novitads pu-
blicadas. «Grazia a quella plattafuorma
nova ha in e scadin la pusseivladad da
survegnir, denton era da dar vinavon in-
formaziuns a moda sempla, sperta e nun-
cumplicada», di il hotelier digl Alpenho-
tel Flims Karl-Heinz Ammon. Ed il ge-
stiunari da Flem Laax Falera Turissem
André Gisler secundescha: «La platta-
fuorma d’informaziun presenta e fa
amogna la vasta purschida da products e
purschidas e migliura aschia considera-
blamein la cussegliaziun dils hosps.»

Access silla plattafuorma nova
www.flf-inside.ch han hotels, ustrias,
menaschis da commerci e mistregn ed
uniuns da Flem, Laax, Falera, denton era
Trin e Sagogn. Cun in num da partici-
pont ed in code vegn igl access daus li-
ber. Ulteriuras informaziuns dat Flem
Laax Falera Turissem.

36 onns el schurnalissem
Il correspondent regiunal dil Radio Rumantsch en Surselva – Gieri Albin – va en pensiun

DA HANS HUONDER / ANR

■ Igl onn dils gronds success svizzers
als Giugs olimpics d’unviern a Sappo-
ro ha Gieri Albin entschiet e cumple-
tar las duas ediziuns jamnilas dalla
«Gasetta Romontscha» cun sport. Quei
ha el fatg cun grond success. 15 onns
pli tard eis el daventaus igl emprem
correspondent dil Radio Rumantsch
en Surselva ed ha tschentau accents
el schurnalissem regiunal. Cun questa
fin d’jamna va el en pensiun. Sco bein
enqual auter redactur e schurnalist deri-
va era Gieri Albin (64), oriunds da Trun,
dalla branscha grafica. Suenter igl em-
prendissadi da cumpositur a Küsnacht
sper Turitg ha el anflau bein spert la via
a Mustér en Stampa Romontscha. Da
cumpositur eis el s’avanzaus a cumposi-
tur da maschina, correctur e translatur.
Ella stamparia amiez il vitg, l’editura dal-
la «Gasetta Romontscha», ha el schau
percorscher spert sia carezia pil sport.
1972 ei Gieri Albin vegnius numnaus re-
dactur da sport. Ed el seregorda aunc
bein da quei temps: «L’entschatta fagevel
jeu singulas notizias davart eveniments
da sport. Quei ha cattau in bien resun
tier las lecturas ed ils lecturs, aschia che
quella sparta ei vegnida extendida suc-
cessivamein.» In num lunsch sur ils cun-
fins dalla Surselva ora ha Gieri Albin fatg
cun ils rapports da ballapei. Il diember
d’abonnents ei carschius rapidamein cun
l’introducziun da quels e tier l’Uniun gri-
schuna da ballapei ein ils merets dalla
GR sin quei sectur vegni renconuschi
onns alla liunga. La «Gasetta Romon-
tscha» valeva sco piuniera sil sectur dils
rapports da ballapei dallas equipas dallas
ligias bassas. 1983 ei il redactur da sport
daventaus commember dalla redacziun
dalla GR ed il medem mument substitut
dil cauredactur da lezzas uras, Giusep
Capaul. Quater onns ha Gieri Albin
adempliu quei pensum, silsuenter ha el
surpriu ina nova sfida tiel Radio Ru-
mantsch.

Dalla maschina da scriver
al microfon

1987 ha Gieri Albin fatg il pass dil
schurnalissem scret tier il schurnalissem
dil plaid. Tonaton eis el restaus fideivels
alla regiun. Enstagl da rapportar e com-
mentar per la «Gasetta Romontscha» la-
vura el da quei onn naven al microfon
dil Radio Rumantsch. Ils davos 21 onns
ha el rapportau cumpetentamein da
schabetgs ed eveniments dalla Surselva.
In da quels ei restaus ad el en tut spe-
ciala memoria, numnadamein l’aua
gronda dil fenadur 1987. Gieri Albin
sesanflava sin via da Mustér all’avertura
dil cuors romontsch a Laax, cura ch’el

ei vegnius frenaus a Darvella da vias
bloccadas: «La bova dalla Zavragia era
gest a val e la via era serrada. Enstagl da
serender a Laax vaiel jeu fatg immedia-
tamein registraziuns a Trun davart quel-
la catastrofa.» Malgrad sia diligenza e
siu dun da reagir spontanamein sin quei
schabetg po il rapport fatgs el liug ve-
gnir emess pér l’auter di. Il motiv: «Las
lingias da telefon eran medemamein in-
terruttas, natels eran lu aunc pauc dera-
sai.»

In schurnalissem spert
La finamira dil schurnalist, d’esser igl
emprem cun ina novitad, ha signau ils
onns da lavur da Gieri Albin tiel Radio
Rumantsch: «Las retschercas da temas
s’audan segiramein tier la biala ed inte-
ressanta vart dil schurnalissem. Saver
purtar ina novitad sco emprem ei natu-
ralmein il quet da mintgin che lavura sin
quei sectur.» Cun la midada dalla gaset-
ta tier il radio ein denton era ils mieds
tecnics semidai. Gieri Albin ha brattau
machettas cun flisellas, maschina da scri-
ver cun microfon, rapports liungs e de-
tagliai cun emissiuns e novitads concen-
tradas: «La lavur tier la «Gasetta Ro-
montscha» era meins hectica. Duas edi-
ziuns ad jamna purschevan dabia spazi
da semover. Tier il radio ei quei semidau
radicalmein, essend ch’el ei in mied da
massa fetg spert.» Sia ambiziun da vuler
esser (adina) igl emprem cun las novitads
ha enrihiu la concurrenza. Ils collegas

dalla «Gasetta Romontscha» ed oz da «La
Quotidiana» stuevan dar tut quitau da
buca far regularmein ils secunds.

In schurnalissem serius
Sin la damonda, da tgei ch’el hagi rap-
portau en quels bunamein quater decen-
nis il pli bugen, rispunda Gieri Albin
spontanamein: «Sport e turissem han
fatg a mi il pli grond plascher. Perencun-
ter vaiel jeu adina giu empau miseria cun
ils fatgs politics. Biars politichers
tschontschan aschia e tratgan auter.» Il
schurnalissem sco tal taxescha Gieri Al-
bin per in’interessanta professiun cun
pusseivladads d’influenza: «Quella astga
naturalmein buca vegnir surduvrada el
senn negativ. Schurnalissem vul dir in-
formar objectivamein e cun senn da re-
sponsabladad il lectur ni igl auditur. De-
plorablamein succeda quei buc adina, la
sensaziun stat memia savens el center.
Per quei motiv fa ei buca smarvigliar
ch’ils schurnalists han ina reputaziun pli-
tost negativa.» 36 onns suenter l’en-
tschatta dall’activitad sco redactur vul
Gieri Albin serrar il capetel dil schurna-
lissem. En siu temps da pensiun vul el
prender peda pils hobbis, en special il
sport, la pesca e la catscha. Viadis – sur-
tut en marcaus svizzers ed el nord
dall’Europa – duein daventar pli nume-
rus ch’ils davos onns. E lu duei la hecti-
ca dil schurnalissem era far plaz egl ave-
gnir ad ina ni l’autra degustaziun da vin
ed ina fina tratga.

Da siu studio da Mustér anora ha Gieri Albin rapportau regularmein ils davos 21 onns da
schabetgs ed eveniments en Surselva. FOTO H. HUONDER

